
Nafarroako Parlamentuak, 2024ko maiatzaren 31n egindako Osoko Bilkuran, honako erabaki hauek onetsi zituen, osasunari buruzko Osoko Bilkura monografikoa dela-eta:
«Lehena.
Nafarroako Parlamentuak Nafarroako Gobernua premiatzen du bete ditzan Osasun laguntza espezializatuko itxaronaldien bermeei buruzko uztailaren 2ko 14/2008 Foru Legean ezarrita dauden gehieneko itxaronaldiak:
1.- 30 eguneko itxaronaldia, gehienez ere, espezialistarekin lehenengo hitzordua izateko (10 egunekoa, baldin eta lehentasunezko kontsulta bada).
2.- 120 eguneko itxaronaldia, gehienez ere, prozedura kirurgikoetarako.
3.- 45 eguneko itxaronaldia, gehienez ere, larrialdikoak ez diren proba diagnostiko programatuetarako.
Bigarrena.
Nafarroako Parlamentuak Nafarroako Gobernua premiatzen du bete dezan Osasuneko kontseilariaren 132/2014 Foru Agindua, abenduaren 1ekoa, Nafarroan bularreko minbizia prebenitzeko programa berrantolatzekoa, zeinak ezartzen baitu:
1.- Mamografiak 24 hilabetean behin eginen direla.
2.- Programan sartzeko adina 45 urtekoa izanen dela.
Hirugarrena.
Nafarroako Parlamentuak Nafarroako Gobernua premiatzen du Bidean SL enpresa publikoaren eskueran ipin ditzan, 2025eko lehen seihilabetekoan, beharrezkoak diren baliabide guztiak, bermatuko dutenak Nafarroako Osasun Sistema Publikoko osasun-garraioko zerbitzua egitea eta abiaraztea.
Laugarrena.
Nafarroako Parlamentuak Nafarroako Gobernua premiatzen du Osasun Departamentutik bultzada eman diezaion berrikuntzari, bai Erosketa Publiko Berritzaileko prozesuen bitartez ekipamendu eta teknika berriak eskuratuz bai adimen artifizialean oinarrituriko garapenen bitartez, zeinak propioak nahiz sektore pribatuko enpresenak izan daitezkeen.
Bosgarrena.
Nafarroako Parlamentuak Nafarroako Gobernua premiatzen du:
1. Osasun-arretaren irisgarritasuna telemedikuntzaren aplikazio ugarien bitartez areagotu dezan, teknologia berrien garapenari eta horiek aplikatze eta prozesatzean zeresana duten osasungintzaren barneko nahiz kanpoko profesionalen prestakuntzari esker.
2. Osasun Departamentua premia dezan jardun horrekin segitzera, dauden hautabideetako bat delakoan, berariaz zehazten diren irizpideak betetzen dituzten gaixoak Nafarroako arreta-sare guztian –oinarrizko laguntzan nahiz ospitalekoan– artatzeko prozesuaren barrenean.


Seigarrena.
Nafarroako Parlamentuak Nafarroako Gobernua premiatzen du osasun-laguntza espezializatuko itxaron-zerrendak laburtzeko talka-plan baten garapenean sakondu dezan, ekinaldi integral eta ildo aniztun baten bitartez, pertsonei bermatuko diena garaiz eta moduz artatuak izatea, eta honakoak barne hartuko dituena:
- Oinarrizko osasun-laguntzaren erabaki-ahalmena indartzea, bigarren arreta-mailarako igorpenak beharrik gabe egitea ekiditeko.
- Itxaron-zerrendetan lehentasun-irizpideak ezartzea, prozesuen larritasunaren edo baliaezintasuna eragiteko ahalmenaren araberakoak.
- Lantalde-efizientziaren kontrola.
- Kasua bada, ospitale-oheen kopurua igotzea, espezialitate kirurgikoen kolapsoa ekiditeko moduan.
- Lehenbiziko kontsultaren erabaki-ahalmena sustatzea, eta bigarren eta gehiagogarren hitzorduen ekarpena ebaluatzea.
- Azterlana, bereizmen handiko zirkuitu integratuen ezarpenerakoa, zeinek prozesu kateatuak eginen baitituzte, kasu definituetan diagnostikoa, probak, esku-hartzea eta alta-ematea uztartuz, ekintzen efizientzia maximizatzeko.
- Auditoretza, itxaron-zerrendarik eta itxaronaldirik luzeeneko medikuntza-espezialitateetan itxaronaldi-bermeei buruzko legea urratzen duten kudeaketari eta jardunari buruzkoa, xedetzat izanen duena haietako zailtasunak aztertzea eta onbideratze-neurriak eta/edo beharrezkoak diren indargarriak proposatzea.
Zazpigarrena.
Nafarroako Parlamentuak Nafarroako Gobernua premiatzen du urtebeteko epean aurkez ditzan plan zuzendariak eta antolamendukoak, modua emanen dutenak osasungintza-politikak, azpiegiturak, ekipamendua eta giza baliabideen kudeaketa planifikatzeko, honako helburuei heldurik:
– Parke teknologikoaren eta osasungintzako azpiegituren zuzkidura eta egoera.
– Ekipamendua eskuratzeko eta osasungintza-azpiegituretako inbertsioari buruzko erabakiak hartzeko gobernantza-eredua.
– Goi-teknologiako ekipoen zentzuzko erabilera, "medikamentuaren zentzuzko erabilera" kontzeptuaren ildotik ulertuta.
– Plantillen tamaina eguneratua eta onena eta horien lurralde-banaketa arreta-mailen, osasun-barrutien eta osasun-zentroen artean, giza baliabideen antolaera hobetzeko.
Zortzigarrena.
Nafarroako Parlamentuak Nafarroako Gobernua premiatzen du Oinarrizko Osasun-laguntza birfundatzera eta hori osasun-sistema publikoaren ardatz edo oinarri bihurtzera, helburu zehatzei heldurik, zeinek bideragarri eginen baitute ereduaren garapena hamabi hilabeteko epean hastea eta 2025eko Nafarroako aurrekontuetan jasota egotea beharrezkoa den finantzaketa. Horretarako, egokitzat jotzen da:
– Profil profesionalak ugaritzea (psikologia, fisioterapia, lan-osasuna, nutrizionistak, podologia...), giza eta diru-baliabide egokiak paratuz.
– Bermatzea bertako langileek beren lanpostuan iraun dezaten, erabiltzaileei emandako arretaren luzetarakotasuna (fidelizazioa) errazteko.
– Kupoak doitzea, arreta presentzial eta integrala errazteko.
– Lantaldeak osatzea, haiek beren arreta-jarduerak egin ahal izateko moduan, arreta soziosanitarioaz, osasunaren sustapenaz, lan-osasunaz, osasun komunitarioaz, irakaslanaz eta ikerketaz gain.
– Erabaki-ahalmena hobetzea, prestakuntza berariazkoa emanez gabeziak dituzten alorretan, beharrezko ekipoen erabilerarako trebetasunetan, eta arreta koordinatuz mailen artean.
– Efizientzia eta ahalmena aldeztea, barruti-antolakuntzak garatuz, oinarrizko osasun-eskualdeen multzo bati laguntza emateko honelako zereginetan: larrialdiak, pediatria, zainketa aringarriak, kirurgia handi anbulatorioa, etxeko ospitalizazioa, lan-osasuna, osasunerako hezkuntza, kudeaketan laguntzeko langileak, edo oinarrizko osasun-laguntzako lantaldeekin haien beharren arabera adosten direnetan.
Bederatzigarrena.
Nafarroako Parlamentuak Nafarroako Gobernua premiatzen du:
– Eguneratu dezan Nafarroako Osasun Mentalaren Plan Estrategikoa, arreta-eredu komunitarioan sakontze aldera, oinarrizkoa izaki nahaste emozional guztien prebentzio eraginkorra gauzatzeko eta ongizate psikikoa egiazki indartzeko.
– Bultzada eman diezaien suizidioaren prebentziorako programei eta nahaste larrien detekzio goiztiarrari, lehentasunezko jardute-helburutzat harturik emakumeak, haurrak eta nerabeak.
– Jangela terapeutiko bat susta dezan elikadura-jokabidearen nahasteak dituzten gaixoentzat, beste terapia edo tratamendu batzuen osagarri gisa, ospitaleratzearen eta tratamendu anbulatorioaren arteko erdibideko ekite-modu bat eskainiko duena.


Hamargarrena.
Nafarroako Parlamentuak Nafarroako Gobernua premiatzen du departamentuarteko batzorde bat sor dezan, osasunean eragina duten faktore sozialen azterketa eta diagnostikoa egitekoa».
Legebiltzarreko Erregelamenduko 125. artikuluan ezarritakoa betez, argitara dadin agintzen da.
Iruñean, 2024ko maiatzaren 31n
Lehendakaria: Unai Hualde Iglesias

